
        
            
                
            
        

    
	Х. САМПИЛДЭНДЭВ

	ХУУЧ ЯРИА (АМАН ӨГҮҮЛЛЭГ)

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1988 эрхлэн хэвлүүлсэн “Ш. ГААДАМБА, X. САМПИЛДЭНДЭВ нарын “МОНГОЛ АРДЫН АМАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЧ ЯРИА (АМАН ӨГҮҮЛЛЭГ)

	Хууч яриа хүмүүсийн дунд түгээмэл тархсан боловч түүнийг аман зохиолын нэг төрөл болохын нь хувьд тусгайлан анхаарч судалсан нь сүүл үед хамаарна. 19-р зууны үеэс хууч яриаг сурвалжлан тэмдэглэж хэвлүүлсээр ирсэн бөгөөд аман зохиол судлалд бие даасан төрөл зүйл болохынх нь хувьд онцлон анхаарсан нь Зөвлөлтийн эрдэмтэд энэ талаар судалгааны олон өгүүлэл бичиж эхэлсэн 1930 хэдэн оны үед хамаарна. Судлагчид жирийн дурсамж, аман зохиолын бие даасан төрөл гэсэн хоёр чиглэлээр маргах нь цөөнгүй байсан бөгөөд хууч ярианы талаар нэлээд өгүүлэл нийтлэгдсэн боловч тусгайлан судалсан ном гараагүй байлаа. Харин зөвлөлтийн эрдэмтэн И. Э. Ярневский 1969 онд «Устный рассказ как жанр фольклора» гэдэг ганц сэдэвт зохиол бичсэн нь судалгааны тусгай номын хувьд бараг анхдагч бүтээл юм. Монгол аман зохиол судлалын хувьд энэ төрөл зүйлд судлагчдын анхаарлыг хандуулах зорилгоор академич Ц. Дамдинсүрэн «Аман өгүүллэг» гэсэн оршилтойгоор сурвалжлан тэмдэглэсэн хоёр зүйлээ «Аман зохиол судлал» цуврал бичгийн 1969 оны дугаарт нийтлүүлсэн ба 1974 онд Хэл зохиолын хүрээлэнгээс эрхлэн хийлгэсэн эрдэм шинжилгээний бага хуралд илтгэл тавьсан нь мөн цуврал бичгийн 1975 оны дугаарт хэвлэгджээ. Энэ төрөл зүйлийн талаар судалгааны ном зохиолд оросоор «сказ, устный рассказ, народный рассказ» гэж янз бүрээр нэрлэсэн байдаг. 1930-аад оны үед судалгааны ном бүтээлд Сказ гэдэг нэр томьёогоор реалист чиглэл бүхий ардын хүүрнэл (проза) зохиолуудыг нэрлэх нь түгээмэл байв. Мөн хүүрнэл болоод шүлэглэсэн зохиолуудыг ч хамааруулдаг тал бий. Орчин үед аман зохиолын уламжлалт хэлбэрээр бүтээгдсэн шүлэглэсэн бүтээлийг нэрлэж байна1». Монголоор энэ төрөл зүйлийг аман өгүүллэг гэж нэрлэж болох боловч ардын дунд «хууч хөөрөх» гэсэн хэллэг баттай тархсаныг бодолцон «хууч яриа» гэвэл илүү зохистой. «Монгол оронд хэдэн хүмүүс чөлөөтэй цагтаа цуглараад элдвийн юм ярилцаж байх нь олон тохиолддог. Тэднээс та нар юу яриа вэ? гэж асуухад «Бид хууч хөөрч байна» гэж хариулах нь байдаг. Хэрэв тэд ажил хэргийн чанартай юм зөвлөн хэлэлцэж байсан бол «Бид хууч хөөрч байна» гэж хэлдэггүй. Жишээ нь бэлчээр сонгож нүүхийг зөвлөх буюу хаана очиж хадлан хадвал дээр вэ? гэх мэтийн асуудлыг ярилцаж байсан бол энэ нь ...хууч хөөрсөн биш юм. Ойрмог шиг болсон нэгэн явдалд оролцсон буюу үзсэн хүмүүсийн дурсамж үнэмшмээр аман яриаг ардууд хууч хөөрөх гэдэг бөгөөд бид үүнийг аман өгүүллэг гэж нэрлэж байна2». Иймд хууч хөөрөх гэдэг нь тухайн ярьж буй хүнд тохиолдсон, эсвэл дам сонссон боловч тэр нь харьцангуйгаар саяхан болсон түүнээс сонссон гэх гэрчийн эзэнтэй явдлын тухай нэмэр чимэг оруулсан дурсамж бөгөөд аман зохиолын энэ төрөл зүйлсийг хэлэлцэх явдлыг нэрлэсэн нэр юм. Иймд хууч яриа гэдэг бол нийгмийн болон (хүний хувийн «амьдралд тохиолдсон онцлог сонин явдлын тухай бага зэргийн уран сэтгэмж, таамаглал, нэмэр хачир оруулсан дурсамж буюу аман өгүүллэг юм гэж түүний онцлогийг тодорхойлж болно. Хууч ярианд гарч буй зүйл нь тун саяхны зүйл байдаг бөгөөд түүний «үнэн магадтай байдал нь өгүүлэгчийн хувийн туршлагаар эсвэл тухайн үеийн хэн нэгний яриагаар батлагдсан зүйл байдаг3» учир хууч яриаг өгүүлэгч нь тухайн үйл явдалд оролцогч буюу гэрч болдог. Ийм учраас олонх хууч яриа өгүүлэгчийн ажил төрөл, газар нутгийн хамаарал, насны тухай намтрын холбогдолтой зүйлээр тогтмол эхэлдэг. Тухайлбал: Академич Ц. Дамдинсүрэнгийн хэвлүүлсэн «Аз», «Дарлан банди», «Гулын Равжаа» зэрэг хууч яриа «Би туулай жилтэй Тэгэхлээр 1891 онд төрсөн хүн. Булган аймгийн Хутаг өндөр, Сэлэнгэ мөрний хавиар нутаглаж явлаа», «урьд Сэлэнгийн жанжин гүний хошуу тамгын газар гэж байлаа, тэнд би багадаа бичээч хийж байсан юм», «манай хошуунд урьд хулгайч нар нэлээд байсан юм» гэсэн үгээр эхэлж байна. Энэ тогтмол эхлэл нь хууч ярианы зохиомжийн чухал хэсэг бөгөөд өгүүлж буй зүйлийн үнэн магадтайг гэрчлэх нэг баримт болдог. Гэвч хууч ярианд ийнхүү ямагт буух эзэнтэй буцах замтай үнэн зүйлийг өгүүлдэг боловч энэ нь амьдралын жинхэнэ үнэнтэй ягштал таарах албагүй. Энэ нь баримтыг уран сайхнаар тайлбарлах эрмэлзлээс хамаардгийн зэрэгцээ хууч хөөрч байгаа хүн өөрийн мэдэж байгаагийн хэрээр өгүүлэх тул энэ нь жинхэнэ үнэнээс заримдаа зөрж болох юм. Хууч яриа нь үлгэр, домог зэргийн адил аман зохиолын хүүрнэл буюу, үргэлжилсэн үгийн зохиолын төрөлд хамаарна. Иймд эдгээрийн хооронд нийтлэг болоод ялгаатай талууд бий. Юуны өмнө хууч яриаг ердийн дурсамж буюу аж байдлын жирийн хүүрнэлтэй хутгаж. болохгүй. Хууч яриа нь хүмүүсийн дурсамж ярианд үндэслэдэг боловч болсон явдлын тухай ерийн өгүүлэмжээс тодорхой үйл явдал, дүр, уран хэллэг зэрэг уран сайхны онцлогоороо ялгагдана. Хууч хөөрч буй хүн амьдралынхаа бүхий л явдлыг бус хамгийн сонин содон хэсгийг ярьдгийн зэрэгцээ үнэн баримтыг ягштал тоочих биш яриагаа сонирхолтой болгохын тул болсон явдлыг уран сайхны нэмэр хачраар баяжуулан хамгийн сонирхолтой байдлаар өгүүлдэг бөгөөд домогтой зарим талаараа төстэй. Үлгэр нь цэвэр уран саналгаар бүтсэн зохиомол дүр, үйл явдлын тухай өгүүлдэг бол домог, хууч яриа зэрэг нь тийм биш, ямагт үнэн бодитой зүйлээс үндэслэгдсэн байдаг. Мөн хоёул хэмжээний хувьд төдий л их бус хэвшмэл эхлэл төгсгөл байдаггүйгээрээ үлгэрээс ялгардаг. Түүнчлэн хэлбэрийн хувьд тогтвортой бус хэл найруулга нь дүрслэг агаад оновчтой товч, үйл явдлыг дэс дараалан тоочсон өгүүлэмжтэй. Иймд хууч ярианд өгүүлж буй зүйл тухайн цаг үеэсээ нэлээд алслагдан хувийн намтрын холбогдол нь багасан нийтлэг шинжтэй зүйл нь элбэгшин уран сэтгэмжээр баяжвал домог болж хувирч болох юм. Гэвч хууч яриа, домгийн хооронд ялгаатай зүйл цөөнгүй бий. Үүнд:

	 

	1. Домогт үеэс үе, амнаас ам дамжин яригдсаар ирсэн зүйл аль эрт өнгөрсөн үеийн тухай өгүүлдэг тул амьд гэрч байхгүй.

	1. Хууч ярианд өгүүлэгч нь гэрч болох буюу түүнд оролцсон үйл явдлыг өгүүлдэг. Өөрөөр хэлбэл яг өнөөгийн явдал биш боловч бүр эрт өнгөрсөн зүйл ч бус саяхны үйл явдал гардаг. Өгүүлэмж нь ямагт нэгдүгээр биеийн зүгээс өгүүлэгдсэн байдаг. Мөн тодорхой эхлэлтэй байдгаараа домгоос ялгарна.

	 

	2. Домогт эрт өнгөрсөн түүхийг яруу сайхнаар ухамсарласан ард түмний ертөнцийг үзэх үзэл илэрдэг. Заримдаа энэхүү яруу сайхнаар ухамсарласан зүйл нь уран хэтрүүллийн шинжтэй боловч өгүүлж буй зүйлийн үнэн магадтай чанар алдагдахгүй.

	2. Хууч ярианд тухайн өгүүлж буй үеийн ард түмний ертөнцийг үзэх үзэл тусдаг. Түүхийн хувьд үнэн баримт, үйл явдал, дүрийн тухай өгүүлдэг.

	 

	3. Тухайн гарч буй үеэс хойш олон жил өнгөрөхөд домог нь ардын аман яруу найргийн урын санд ордог. Мөн ард олны зүгээс хийсэн засвараар баяжин өөрчлөгдөж уран сайхны хэлбэр, үйл явдал нь тогтвортой болдог.

	3. Хууч яриа бол болсон хэрэг явдлыг түргэн тусгадаг маш шуурхай төрөл зүйл юм4.

	 

	Энэ бүхнээс үзэхэд домог, хууч яриа нь хоёул уран сайхны онцлог бүхий бие даасан төрөл болох нь тодорхой байна. Зөвлөлтийн эрдэмтэд нэгэн саналтайгаар хууч яриаг 

	а) түүхэн (исторический) 

	б) намтарчилсан (автобиографический), 

	в) туурилаг (новеллистический) гэж сэдэв агуулгаар нь гурав ангилж байна5. Улс нийгмийн хамаарал бүхий үйл явдалд оролцсон, эсвэл, нэрт хүмүүстэй уулзаж явсан хүмүүсийн хууч яриаг түүхэн хэв төлөвт хамааруулж болно. 1921 оны ардын хувьсгалын партизан болон хувьсгалт тэмцлийн ахмад зүтгэлтэн зэрэг ахмад хүмүүсийн дурсамжид хууч ярианд хамааруулж болмоор зүйл цөөнгүй байдаг. Тухайлбал, 1921 оны хавар Дайтунгийн Өлөнт гэдэг газар нутгийн ард олны хадсан өвсийг гамингийн олон цэрэг булаан авч ачиж явах гэж байхад нь Сүхбаатар цөөн тооны партизан цэргийг орчны бургасанд бүгүүлээд өөрөө дагуул цэргийн хамт очиж <Та нарыг бид бүсэлсэн бууж өг» хэмээн сүрдүүлж буулгаж авсан тухай партизан Д. Дашзэвэгийн дурсамж бол6 жанжин Сүхбаатар аймшиггүй чин зоригтой, цэргийн эрдмийн хувьд хосгүй хүн болохыг харуулсан хууч яриа мөн. Түүнчлэн ардын сайн эр, алдар цуутай бөхчүүд нэрт хүмүүсийн тухай хууч яриа бол түүхэн хэв төлөвт хамаарна. Хууч хөөрч буй хүн өөрийн амьдралын хамгийн сонирхолтой сургамжтай хэсгийг хүүрнэн өгүүлбэл, энэ нь намтарчилсан хэв төлөвт хамаарч болох юм. Академич Ц. Дамдинсүрэнгийн хэвлүүлсэн «Аз» хэмээх хууч ярианд бусдад гэмгүй хандан итгэж явсныхаа ачаар наймаа хийхдээ санамсаргүй хурдан морь худалдан авч түүнийгээ наадамд уралдуулж түрүүлэхэд нь хүмүүс шохоорхон өндөр үнээр худалдан авсан тул аз тохиолдож ядуу зүдүү байдлаасаа салсан тухай өгүүлж буй нь намтарчилсан шинжтэй юм7. Энэ хууч ярианд арилжаа наймаа хийхийг сурталчилсан биш харин хэзээ ч бусдыг хожих гэж бодолгүй хүмүүст итгэж явсны ач тусыг сургамжилсан байна. Туурилаг хэв шинжийн хууч яриа нь хэмжээгээр бага боловч ямар нэг хэрэг явдал, хүмүүсийн тухай утга төгссөн өгүүлэмжтэй байдаг. Ж. Дамдины «Монгол бөх» номд алдарт бөхчүүдийн тухай олон хууч яриа орсны дотор «Бөхийн сануулга» гэдэгт «Сумын наадамд түрүүлсэн залуу начныг дэндүү шаралхуу, дээрэлхүү зангаа дарж явахыг ахмад бөх Чойнзон сургамжлахад хүлээж авахын оронд хариуд нь «хөгширч үхэх гэж байж амаа мэдэж яв» хэмээн доромжилдог. Гэвч хойтон жил нь аймгийн наадамд 63 настай Чойнзон өвгөн зодоглож хорин хэдэн настай нөгөө шартай залуу бөхийг дөрвийн даваанд амлан авч угсраа мэхээр хаяж сагсуу занг нь дарж ахмад бөхийн сануулга өгсөн тухай өгүүлдэг8. Энэ хууч ярианд зөвхөн нэг жилийн явдлыг өгүүлсэнгүй хоорондоо холбоо бүхий хоёр жилийн явдал буюу ахмадын сургаалыг хүндэтгэн дагавал зохих талаар утга төгссөн санаа гарч байгаа нь туурилаг шинжтэй юм. Бүхий л хууч ярианд бодит үнэн агаад онцлог сонин явдлын тухай хувийн дурсамж гардаг учраас түүхэн, намтарчилсан туурилаг хэлбэрүүдийн хооронд эрс зааг тавих боломжгүй, харилцан хутгалдсан зүйл элбэг байдаг. Харин тухайн хууч ярианд эдгээр хэв төлөв хэр зэрэг содон ажиглагдаж байгааг харгалзан ангилж болох юм. Шинжлэх ухаан техникийн дэвшлийн эрин үед реалист уран сайхны сэтгэлгээ голлох болж буй нь амьдралыг үнэн бодитой байдлаар тусган харуулдаг хууч яриаг улам дэлгэрэх бололцоог нөхцөлдүүлж байна. Иймд хууч яриа нь орчин үеийн аман зохиолын нэг төрөл зүйл болон хөгжиж байгаа юм.

